
HUDUDLARNING IJTIMOIY-IQTISODIY 
RIVOJLANISHINI BOSHQARISHDA 
KLASTERLARNI SHAKLLANTIRISHNING 
AHAMIYATI
Raximov Jo‘rabek Raximovich
Abu Rayxon Beruniy nomidagi Urganch 
davlat universiteti mustaqil tadqiqotchisi

Annotatsiya. Ushbu maqolada hududlarni ijtimoiy-iqtisodiy rivojlantirishni boshqarishda klasterlarni 
shakllantirishning ahamiyati yoritilgan. Klasterlarning ishlab chiqarish, bandlik, investitsiya, innovatsiya va 
hududiy raqobatbardoshlikka ta’siri tahlil qilinib, ularni samarali boshqarish bo‘yicha takliflar ishlab chiqilgan.

Kalit so‘zlar: hududiy rivojlanish, klaster, boshqaruv, raqobatbardoshlik, investitsiya, innovatsiya, bandlik.
Abstract. This article highlights the importance of cluster formation in managing the socio-economic 

development of regions. The impact of clusters on production, employment, investment, innovation, and 
regional competitiveness is analysed, and proposals for their effective management are developed.

Keywords: regional development, cluster, management, competitiveness, investment, innovation, 
employment.

Аннотация. В данной статье раскрывается значение формирования кластеров в управлении 
социально-экономическим развитием регионов. Проанализировано влияние кластеров на производство, 
занятость, инвестиции, инновации и региональную конкурентоспособность, а также разработаны 
предложения по их эффективному управлению.

Ключевые слова: региональное развитие, кластер, управление, конкурентоспособность, 
инвестиции, инновации, занятость.

K I R I S H
Zamonaviy iqtisodiyotning rivojlanish tendensiyalari mintaqalarning raqobatbardoshligini oshirish va 

barqaror ijtimoiy-iqtisodiy rivojlanishini ta’minlashda klasterli yondashuv muhim vositalardan biri bo‘lishi 
mumkinligini ko‘rsatmoqda. Xorijiy tajriba klasterlar tarmoq va tarmoqlararo integratsiyani rivojlantirish, 
innovatsion faollikni rag‘batlantirish, kichik va o‘rta biznesni qo‘llab-quvvatlash hamda hududiy ishlab chiqarish 
salohiyatidan samarali foydalanishga ko‘maklashishi mumkinligini ko‘rsatadi.

Klasterlarni shakllantirish jarayoni nafaqat alohida tarmoqlarning, balki butun hudud iqtisodiyotining 
rivojlanish dinamikasiga ijobiy ta’sir ko‘rsatadi. Bunda geografik jihatdan bir-biriga yaqin joylashgan korxonalar, 
ta’lim va ilmiy-tadqiqot muassasalari, moliya institutlari hamda davlat boshqaruv organlari o‘rtasidagi 
o‘zaro hamkorlik mexanizmlari shakllanadi. Mazkur jarayon resurslardan foydalanish samaradorligini 
oshirish, tranzaksiya xarajatlarini kamaytirish hamda texnologik va boshqaruv innovatsiyalarini joriy etishni 
jadallashtirishga ko‘maklashishi mumkin.

Hududlarni barqaror ijtimoiy-iqtisodiy rivojlantirish, mavjud resurslardan samarali foydalanish, aholi 
bandligini ta’minlash va hududiy raqobatbardoshlikni oshirish O‘zbekistonda amalga oshirilayotgan iqtisodiy 
islohotlarning ustuvor yo‘nalishlaridan biri hisoblanadi. O‘zbekiston Respublikasi Prezidentining 2022-yil 
28-yanvardagi PF-60-son Farmoni bilan tasdiqlangan Yangi O‘zbekistonning taraqqiyot strategiyasida milliy 
iqtisodiyotni jadal rivojlantirish, hududiy korxonalar o‘rtasidagi sanoat kooperatsiyasini kengaytirish va yuqori 
o‘sish sur’atlarini ta’minlash vazifalari belgilangan [1].

O‘zbekiston Respublikasi Prezidentining 2026-yil 16-fevraldagi PF-21-son Farmonida “O‘zbekiston — 
2030” strategiyasi doirasida barqaror iqtisodiy o‘sishni ta’minlash, aholi daromadlarini oshirish va iqtisodiy 
rivojlanish imkoniyatlarini kengaytirishga qaratilgan vazifalar belgilangan [2].

Shuningdek, 2024-yil 20-dekabrdagi PF-223-son Farmonda hududlarda yuqori iqtisodiy o‘sish va aholi 
bandligini ta’minlashning yangi tizimini joriy etish, mahalliy hokimliklarning hududiy rivojlanish natijalari uchun 
mas’uliyatini kuchaytirish nazarda tutilgan [3].

Mazkur vazifalarning amaliy davomi sifatida Prezidentning 2025-yil 1-apreldagi PQ-132-son qarori 
bilan ayrim tuman va shaharlarni jadal kompleks rivojlantirish, iqtisodiy o‘sishni jadallashtirish, ishsizlik 
va kambag‘allikni qisqartirish bo‘yicha maqsadli dasturlar belgilangan [4]. Ushbu hujjatlarda belgilangan 
vazifalarning samarali bajarilishi hududlarning mavjud iqtisodiy salohiyatini aniqlash, ustuvor tarmoqlarni 
rivojlantirish, korxonalar o‘rtasidagi kooperatsiyani mustahkamlash hamda ishlab chiqarish, ilm-fan, ta’lim, 
moliya va infratuzilma subyektlarini yagona tizimga birlashtirishni talab etadi.

Shu nuqtai nazardan, hududiy klasterlar ishlab chiqarish va xizmat ko‘rsatish subyektlari faoliyatini 
muvofiqlashtirish, mahalliy resurslardan qo‘shilgan qiymat yaratishda foydalanish, innovatsiyalarni joriy 
etish va yangi ish o‘rinlarini tashkil etishga ko‘maklashuvchi mexanizmlardan biri sifatida qaralishi mumkin. 
Klaster yondashuvi hududiy boshqaruvning manzilliligini oshirib, har bir hududning ixtisoslashuvi va raqobat 
ustunliklariga mos rivojlanish strategiyasini ishlab chiqish imkonini beradi. Shuning uchun hududlarni ijtimoiy-
iqtisodiy rivojlantirishni boshqarishda klasterlarni shakllantirishning tashkiliy-iqtisodiy asoslarini tadqiq etish 
dolzarb ilmiy va amaliy ahamiyatga ega.

M A V Z U G A  O I D  A D A B I Y O T L A R  S H A R H I
Hududiy taraqqiyotni samarali boshqarishda klaster yondashuvi mintaqaviy iqtisodiyot, innovatsiyalar 

va raqobat ustunliklarini shakllantirish bilan uzviy bog‘liq holda tadqiq etiladi. Klaster esa bir hudud doirasida 
faoliyat yurituvchi ishlab chiqarish subyektlari, ilmiy-ta’lim muassasalari, moliyaviy tuzilmalar va boshqaruv 
organlarining o‘zaro hamkorlikka asoslangan yaxlit tizimini anglatadi.

Klasterlashuvning nazariy asoslari xorijiy olimlar tomonidan hududiy konsentratsiya, ixtisoslashuv va 
ishlab chiqarish kooperatsiyasi bilan bog‘liq holda o‘rganilgan. A. Marshall korxonalarning bir hududda 
jamlanishi mehnat bozori, ta’minot tizimi va bilimlar tarqalishiga ijobiy ta’sir ko‘rsatishini asoslagan [5]. F. Perru 
iqtisodiy rivojlanish yetakchi korxona va tarmoqlar atrofida shakllanadigan “o‘sish qutblari” orqali hududga 
tarqalishini izohlagan [6]. J. Bekattini hududiy ishlab chiqarishda kichik va o‘rta biznes kooperatsiyasi hamda 
mahalliy ijtimoiy-iqtisodiy muhitning rolini ochib bergan [7]. M. Porter klasterlarni unumdorlik, innovatsiyalar 
va hududiy raqobatbardoshlikni oshiruvchi tizim sifatida baholagan [8; 9]. P. Krugman ishlab chiqarishning 
hududiy to‘planishini miqyos samarasi, bozor sig‘imi va transport xarajatlari bilan bog‘lagan [10]. M. Enrayt esa 
mintaqaviy klasterlarni geografik qamrov, tarmoq tarkibi va rivojlanish bosqichlari bo‘yicha baholashni taklif 
etgan [11].

Zamonaviy ilmiy adabiyotlarda klasterlar innovatsion ekotizim, bilim almashinuvi va institutsional 
hamkorlikni ta’minlovchi hududiy boshqaruv mexanizmi sifatida talqin etiladi. K. Ketels va O. Sölvell klaster 
siyosatida davlat, biznes, universitetlar hamda ilmiy tashkilotlar hamkorligini muvofiqlashtirish masalalarini 
o‘rganganlar [12; 13]. M. Delgado, M. Porter va S. Stern klasterlarning bandlik, tadbirkorlik va innovatsion 
faollikka ijobiy ta’sirini empirik jihatdan asoslaganlar [14]. M. P. Menzel va D. Fornahl klasterlarning hayotiylik 
davri bosqichlarini, R. Boschma esa innovatsion hamkorlikda geografik, ijtimoiy, tashkiliy va institutsional 
yaqinlikning rolini tadqiq etgan [15; 16]. F. Kuk, B. Asxaym, A. Isaksen va M. Trippl klasterlarni hududiy 
innovatsion tizimlarning muhim tarkibiy qismi sifatida baholaganlar [17; 18]. OECD tadqiqotlarida klasterlashuv 
hududlarning aqlli ixtisoslashuvi, yuqori qo‘shilgan qiymat yaratishi va barqaror rivojlanishini ta’minlovchi 
vosita sifatida ko‘rsatilgan [19].

O‘zbekistonda klasterlashuv masalalari hududiy salohiyatdan foydalanish, sanoat va agrosanoat 
kooperatsiyasini rivojlantirish, innovatsion faoliyat hamda mintaqaviy raqobatbardoshlikni oshirish yo‘nalishlarida 
tadqiq etilgan. D. K. Begimova klasterlashtirish asosida mintaqalarning tabiiy-iqtisodiy salohiyatidan samarali 
foydalanish va hududiy o‘sish nuqtalarini shakllantirish masalalarini o‘rgangan [20]. M. F. Maxmudov hududiy 
sanoat klasterlarini aniqlash va ularning ijtimoiy-iqtisodiy rivojlanishga ta’sirini baholash usullarini taklif etgan 
[21]. G. N. Mahmudova va A. Qudratov innovatsion klasterlarni rivojlantirishda xorijiy tajribani O‘zbekiston 
sharoitiga moslashtirish imkoniyatlarini yoritganlar [22].

G. X. Rayimjanova agrosanoat klasterlarining boshqaruv mexanizmini takomillashtirish, ularning iqtisodiy 
salohiyatini baholash va rivojlanish ko‘rsatkichlarini prognozlash masalalarini tadqiq etgan [23]. S. Y. Kadirov 
Xorazm viloyati misolida klasterlar samaradorligini oshirishning mintaqa iqtisodiy rivojlanishiga ta’sirini o‘rgangan 
[24]. A. Sobirjonov esa sanoat klasterlarining ishlab chiqarish samaradorligi, innovatsion faollik, tadbirkorlik va 
hududiy raqobatbardoshlikni oshirishdagi rolini asoslagan [25].

Tadqiqotlarning umumlashtirilishi xorijiy ilmiy ishlarda klasterlarning nazariy, innovatsion va institutsional 
jihatlari keng yoritilganini, mahalliy izlanishlarda esa ularning alohida tarmoq va hududlar rivojlanishidagi 
amaliy ahamiyatiga ko‘proq e’tibor qaratilganini ko‘rsatadi. Biroq klasterlarni shakllantirishning ishlab chiqarish, 

investitsiya, bandlik, aholi daromadlari, infratuzilma va hududiy boshqaruv samaradorligiga kompleks ta’sirini 
yagona tizim asosida baholash masalalari qo‘shimcha tadqiqotlarni talab qiladi.

T A D Q I Q O T  M E T O D O L O G I YA S I
Tadqiqotda statistik tahlil, guruhlash, taqqoslash, kuzatish va umumlashtirish usullaridan foydalanildi. 

Klasterlarning hududiy rivojlanish, bandlik, investitsiya va raqobatbardoshlikka ta’siri o‘rganilib, ularni 
O‘zbekiston sharoitida qo‘llash imkoniyatlari baholandi.

T A H L I L  V A  N A T I J A L A R
Klasterlar hududiy rivojlanishni jadallashtiruvchi muhim tashkiliy-iqtisodiy mexanizmlardan biri hisoblanadi. 

Ular korxonalar, ilmiy muassasalar, xizmat ko‘rsatish subyektlari va davlat boshqaruvi organlari o‘rtasidagi 
hamkorlikni kuchaytiradi. Natijada ishlab chiqarish resurslaridan samarali foydalanish, xarajatlarni kamaytirish 
va innovatsiyalarni joriy etish imkoniyati kengayadi. Shuningdek, klasterlar hududning investitsion jozibadorligi, 
eksport salohiyati va bandlik darajasining oshishiga xizmat qiladi (1-jadval).

1-jadval
Klasterlarning hududiy ijtimoiy-iqtisodiy rivojlanishga ta’sir yo‘nalishlari va kutilayotgan natijalar1

Ta’sir yo‘nalishi Klaster doirasidagi jarayon Kutiladigan natija

Ishlab chiqarish Korxonalar o‘rtasida xomashyo, texnologiya va xizmatlar 
kooperatsiyasi shakllanadi

Ishlab chiqarish hajmi va mehnat 
unumdorligi oshadi

Xarajatlar Logistika, infratuzilma va xizmat ko‘rsatish 
imkoniyatlaridan birgalikda foydalaniladi

Mahsulot tannarxi va operatsion 
xarajatlar kamayadi

Qo‘shilgan qiymat Xomashyoni qayta ishlash va tayyor mahsulot ishlab 
chiqarish bosqichlari bog‘lanadi

Hududda yaratiladigan qo‘shilgan 
qiymat ortadi

Bandlik Yangi ishlab chiqarish va xizmat ko‘rsatish yo‘nalishlari 
rivojlanadi

Yangi ish o‘rinlari yaratiladi va aholi 
daromadlari ko‘payadi

Investitsiya O‘zaro bog‘langan korxonalar va tayyor infratuzilma 
shakllanadi

Hududning investitsion jozibadorligi 
oshadi

Innovatsiya Korxonalar, universitetlar va ilmiy markazlar hamkorligi 
kuchayadi

Yangi texnologiya va mahsulotlar joriy 
etiladi

Eksport Sertifikatlash, marketing va logistika xizmatlari 
muvofiqlashtiriladi

Eksport hajmi va tashqi bozorlar soni 
ortadi

Hududiy boshqaruv Davlat ko‘magi hududning ixtisoslashuvi asosida manzilli 
yo‘naltiriladi

Boshqaruv qarorlarining samaradorligi 
oshadi

Jadval ma’lumotlari klasterlarning hudud iqtisodiyotiga ko‘p yo‘nalishli ta’sir ko‘rsatishini namoyon etadi. 
Klasterlash ishlab chiqarish hajmi va mehnat unumdorligini oshirish, mahsulot tannarxini pasaytirish hamda 
qo‘shilgan qiymatni ko‘paytirish uchun qo‘shimcha imkoniyat yaratishi mumkin. Shu bilan birga, yangi ish 
o‘rinlari yaratiladi, investitsiya va innovatsion faollik kuchayadi. Eksport infratuzilmasining rivojlanishi hududiy 
mahsulotlarning tashqi bozorlardagi raqobatbardoshligini oshirishga ko‘maklashishi mumkin. Bu esa hududiy 
boshqaruv samaradorligi va barqaror ijtimoiy-iqtisodiy rivojlanishga ijobiy ta’sir ko‘rsatishi mumkin.

Hududiy klasterlar samaradorligini baholashda faqat ishlab chiqarish hajmi bilan cheklanib qolish yetarli 
emas. Bunda iqtisodiy, ijtimoiy, investitsion, innovatsion va institutsional ko‘rsatkichlarni o‘zaro bog‘liq holda 
tahlil qilish zarur. Shu asosda klaster faoliyatining hudud rivojlanishiga ta’sirini ifodalovchi asosiy mezonlar 
tizimlashtirildi (2-jadval).

1	  Manba: muallif ishlanmasi.

2-jadval
Hududiy klasterlar samaradorligini kompleks baholash mezonlari va ko‘rsatkichlar tizimi2

Ko‘rsatkichlar guruhi Asosiy indikatorlar Baholash yo‘nalishi

Iqtisodiy Ishlab chiqarish hajmi, qo‘shilgan qiymat, rentabellik, mehnat 
unumdorligi Iqtisodiy natijadorlik

Ijtimoiy Bandlik, yangi ish o‘rinlari, o‘rtacha ish haqi, aholi daromadlari Ijtimoiy samaradorlik

Investitsion Asosiy kapitalga investitsiyalar, xorijiy investitsiyalar, loyihalar 
soni Investitsion faollik

Innovatsion Yangi mahsulotlar, texnologiyalar, ilmiy ishlanmalar va patentlar Innovatsion rivojlanish

Tashqi iqtisodiy Eksport hajmi, eksport geografiyasi, eksportbop mahsulotlar 
soni Tashqi bozor samaradorligi

Infratuzilmaviy Logistika xarajatlari, saqlash quvvati, transport va xizmat 
ko‘rsatish tizimi Infratuzilma rivojlanganligi

Institutsional Hamkorlik shartnomalari, qo‘shma loyihalar, boshqaruv qarorlari 
bajarilishi Muvofiqlashtirish sifati

Hududiy Tumanlar o‘rtasidagi ishlab chiqarish, bandlik va daromad 
tafovutlari Hududiy mutanosiblik

Jadvalda keltirilgan ko‘rsatkichlar klaster samaradorligini kompleks baholash imkonini beradi. Ular 
orqali ishlab chiqarish va investitsiya faolligi bilan bir qatorda bandlik, innovatsiya, infratuzilma va hududiy 
mutanosiblikdagi o‘zgarishlarni ham aniqlash mumkin. Mazkur yondashuv klaster faoliyatidagi muammolarni 
aniqlash va boshqaruv qarorlarini takomillashtirishga xizmat qiladi.

Tahlil natijalari klaster yondashuvi hududlarni ijtimoiy-iqtisodiy rivojlantirishni boshqarishda qo‘llanishi 
mumkin bo‘lgan muhim tashkiliy-iqtisodiy mexanizmlardan biri ekanini ko‘rsatadi.

Klasterlar korxonalar, ilmiy-ta’lim muassasalari, moliya institutlari, xizmat ko‘rsatuvchi subyektlar va davlat 
boshqaruvi organlari o‘rtasidagi hamkorlikni kuchaytirib, hududiy resurslardan samarali foydalanish imkonini 
yaratadi. Natijada ishlab chiqarish ko‘lami kengayadi, qo‘shilgan qiymat ortadi, xarajatlar kamayadi, yangi ish 
o‘rinlari yaratiladi hamda investitsion va innovatsion faollik oshadi.

Shuningdek, klaster samaradorligini baholashda iqtisodiy natijalar bilan birga bandlik, aholi daromadlari, 
infratuzilma rivoji, eksport salohiyati va hududiy mutanosiblik ko‘rsatkichlarini ham hisobga olish zarur. Shu 
sababli klasterlarni har bir hududning resurs salohiyati, ixtisoslashuvi va bozor imkoniyatlariga muvofiq 
shakllantirish, ularning faoliyatini muntazam monitoring qilish hamda boshqaruv choralarini tabaqalashtirilgan 
holda qo‘llash maqsadga muvofiq.

X U L O S A  V A  T A K L I F L A R

Tadqiqot natijalari hududlarni ijtimoiy-iqtisodiy rivojlantirishni boshqarishda klaster yondashuvi muhim 
tashkiliy-iqtisodiy vositalardan biri ekanini ko‘rsatdi. Klasterlar korxonalar, ta’lim va ilmiy muassasalar, moliya 
institutlari, xizmat ko‘rsatuvchi tashkilotlar hamda davlat boshqaruvi organlari o‘rtasidagi hamkorlikni kuchaytirib, 
mahalliy resurslardan samarali foydalanish imkonini yaratadi. Natijada ishlab chiqarish kooperatsiyasi 
rivojlanadi, qo‘shilgan qiymat ortadi, yangi ish o‘rinlari yaratiladi, investitsion va innovatsion faollik kuchayadi 
hamda hududning raqobatbardoshligi oshadi.

Klasterlarning samaradorligi faqat ishlab chiqarish hajmi bilan emas, balki bandlik, aholi daromadlari, 
investitsiyalar, innovatsiyalar, eksport, infratuzilma va hududiy mutanosiblik ko‘rsatkichlari orqali kompleks 
baholanishi lozim. Shu sababli klasterlarni shakllantirishda har bir hududning resurs salohiyati, iqtisodiy 
ixtisoslashuvi, mehnat bozori va infratuzilma imkoniyatlarini hisobga olish muhim ahamiyat kasb etadi.

Tadqiqot natijalaridan kelib chiqib, quyidagi takliflar ishlab chiqildi:
– Hududlarning tabiiy, iqtisodiy, mehnat va infratuzilmaviy salohiyatini baholash asosida istiqbolli klaster 

yo‘nalishlarini aniqlash lozim.
– Klaster ishtirokchilari o‘rtasida ishlab chiqarish, qayta ishlash, logistika, moliyalashtirish va sotuv 

jarayonlarini birlashtiruvchi barqaror kooperatsion aloqalarni shakllantirish zarur.

2	  Manba: muallif ishlanmasi.

– Klasterlar faoliyatini muvofiqlashtiruvchi hududiy boshqaruv kengashlarini tashkil etib, ularga davlat, 
biznes, ilm-fan va ta’lim muassasalari vakillarini jalb qilish maqsadga muvofiq.

– Umumiy foydalaniladigan logistika markazlari, laboratoriyalar, saqlash omborlari, raqamli platformalar va 
maslahat xizmatlarini rivojlantirish zarur.

– Klaster samaradorligini ishlab chiqarish, bandlik, investitsiya, innovatsiya, eksport va ijtimoiy natijalarni 
qamrab oluvchi ko‘rsatkichlar tizimi asosida muntazam monitoring qilish lozim.

– Rivojlanish darajasi past hududlarda klasterlarni qo‘llab-quvvatlash uchun imtiyozli kreditlar, soliq 
rag‘batlari, infratuzilmaviy yordam va davlat-xususiy sheriklik mexanizmlaridan foydalanish zarur.

– Korxonalar bilan oliy ta’lim va ilmiy tashkilotlar hamkorligini kuchaytirib, klaster ehtiyojlariga mos 
mutaxassislar tayyorlash, ilmiy ishlanmalarni ishlab chiqarishga joriy etish va innovatsion loyihalarni 
moliyalashtirish lozim.

Ushbu takliflarning amaliyotga tatbiq etilishi hududiy resurslardan samarali foydalanish, iqtisodiy o‘sish 
nuqtalarini shakllantirish, aholi bandligi va daromadlarini oshirish hamda hududlar o‘rtasidagi ijtimoiy-iqtisodiy 
tafovutlarni qisqartirishga ko‘maklashishi mumkin.

